Börnin og Netið

Netið er óþrjótandi brunnur fróðleiks og afþreyingar en þar leynast hættur sem þarf að kunna að varast.  Heimili og skóli – landssamtök foreldra standa að netöryggisverkefninu SAFT – Samfélag, fjölskylda og tækni.  Verkefninu er ætlað að stuðla að vitundarvakningu um örugga og ábyrga notkun Netsins og nýrra miðla meðal barna og unglinga. 
Skoðið vefsíðu SAFT:  www.saft.is 
Eins og á fleiri sviðum eru Íslendingar meðal þeirra sem fara fremstir í notkun Netsins og nýrra miðla.  Nettengdar tölvur eru til á flestum heimilum og sífellt fleiri miðlar og tæki tengjast netinu. Netheimar hafa bætt nýrri vídd við mannlífið og börnin okkar alast upp í tæknivæddu umhverfi sem er allt öðruvísi en foreldrar þeirra ólust upp við.  Hröð þróun nýrrar tækni er eðlilegur hlutur í huga barnanna okkar og þau eru mun fljótari að tileinka sér nýja möguleika en margir foreldrar átta sig á. 
Þetta nýja umhverfi er óendanlega fjölbreytt og það hefur bæði góðar og slæmar hliðar.  Þess vegna er nauðsynlegt fyrir foreldra að fylgja börnunum sínum eftir; njóta með þeim þess skemmtilega og góða sem Netheimar bjóða upp á, en  kenna þeim um leið að forðast hætturnar.  Það má líkja Netinu við umferðina.  Til þess að lenda ekki í slysum þarf að vera vakandi og þekkja hætturnar.

Kennsluefni fyrir börn og heilræði fyrir foreldra – www.saft.is
 

Á vegum SAFT var útbúið kennsluefni um örugga og ábyrga notkun Netsins fyrir börn á aldrinum 9 – 12 ára.  Kennsluefnið er ætlað til notkunar í grunnskólum og það er einnig að finna á vefsíðu SAFT www.saft.is .  Á vefsíðunni eru einnig 10 heilræði fyrir foreldra um hvernig þau geta stuðlað að auknu öryggi barna sinna á Netinu.

Þann 8. febrúar sl. var haldinn Alþjóðlegur netöryggisdagur þar sem 30 þjóðir stóðu fyrir viðburðum, hver í sínu landi.   Heimili og skóli stóðu fyrir dagskrá í Hlíðaskóla þar sem Þorgerður Katrín Gunnarsdóttir menntamálaráðherra tók formlega við kennsluefni SAFT fyrir hönd grunnskóla landsins.  Kennsluefninu hefur nú verið dreift í alla grunnskóla. 
Sögusamkeppni grunnskólanemenda – Ferðalag um Netið
Nú stendur yfir sögusamkeppni í 19. löndum Evrópu. Þátttakendur eru grunnskólanemendur á aldrinum 9 til 16 ára. Má segja að sögusamkeppnin sé hápunktur þeirra viðburða sem hleypt var af stokkunum á Alþjóðanetöryggisdeginum þann 8. febrúar sl. Þátttakendur skrifa sögu og skila á stafrænu formi (heimasíða, CD-ROM, myndasaga o.s.frv.). Sagan á að fjalla um Netið og efni sem tengist öruggri netnotkun. Markmið sögusamkeppninnar er að fá skóla, kennara, foreldra og nemendur, til þess að velta eðli Netsins fyrir sér og skoða kosti þess og galla. Farsímatæknin er hér ekki undanskilin enda hægt að ferðast um Netið og tala við hvern sem hvar sem er með flestum farsímum. 

Lögð er áhersla á að fá kennara og foreldra barnanna til þess að taka þátt í þessari sögusamkeppni með börnunum. Foreldrar eru hvattir til þess að vafra um Netið með börnunum og þannig skapa traust og umræður um Netið.  Upplýsingar um keppnina hafa verið sendar til allra grunnskóla á Íslandi en þetta efni er einnig aðgengilegt  á vefsíðu SAFT www.saft.is. Einnig eru á síðunni tillögur fyrir kennara til þess að nota í umræðutímum um netnotkun. 

Vegleg verðlaun verða veitt og er keppt í 4 flokkum: 9-12 ára og 13-16 ára hóp- og einstaklingskeppni. Í fyrstu verðlaun eru fullkomnir MP3 spilarar ásamt bókum og tölvuleikjum. Fyrir bestu söguna í hópakeppninni er skóla hópsins veitt verðlaun en það er fartölva. Einnig verða veitt sérstök verðlaun fyrir bestu tæknilegu lausnina.  

Verðlaunahafar í löndunum 19 taka síðan þátt í úrslitakeppni sem haldin verður í Evrópu í haust. Besta sagan verður svo gefin út á móðurmáli sigurvegarans og á ensku. Bókinni verður dreift á heimsvísu.
Skilafrestur í keppnina er til 17. maí.

Í dómnefnd sitja: Hlynur Helgason myndlistarmaður og kennari, Þorvaldur Þorsteinsson myndlistarmaður og rithöfundur en hann er jafnframt formaður dómnefndar og Hildur Hermóðsdóttir bókaútgefandi. 

